
Qasja e buxhetimit gjinor e integruar në hartimin e buxheteve vendore ka si qëllim të përforcojë perspektivën e barazisë në të gjitha fazat e procesit të buxhetit për t'iu afruar barazisë gjinore në institucionet publike dhe në këtë mënyrë për të reduktuar pabarazitë në shoqëri. Perspektiva gjinore në hartimin e buxhetit plotëson kuadrin e procesit të decentralizmit administrativ duke çuar më tej demokratizimin e institucioneve dhe duke fuqizuar qeveritë vendore si çelësi për lëvrimin e shërbimeve bazë për qytetaret dhe për zhvillimin ekonomik vendor. 

Buxhetimi i përgjigjshëm gjinor është një qasje, e cila prej vitit 2017 është përfshirë si një pikë referimi e parimeve të funksionimit të sistemit buxhetor në qeverisjen vendore në Shqipëri. Ligji për Vetëqeverisjen Vendore interpreton se “barazia gjinore i referohet situatës ku burri dhe gruaja gëzojnë mundësi dhe akses të barabartë në të drejta dhe përfitime të së njëjtës natyrë.”. Ndaj, buxhetimi i përgjegjshëm gjinor reflekton barazinë midis gruas dhe burrit dhe nuk nënkupton një buxhet të veçantë për gratë.  

Administrata bashkiake promovon, nëpërmjet kornizave fiskale, barazinë, efikasitetin, transparencën dhe llogaridhënien në përdorimin e burimeve publike për arritur një alokimi të barabartë dhe efikas të burimeve publike për një ndikim pozitiv tek komunitetet. 
Në këtë kuadër, ky punim synon të vlerësojë integrimin e perspektivës gjinore në buxhetim në Bashkinë Shkodër si dhe ndërtohet mbi dy objektiva kryesore: (1) të rrisë ndërgjegjësimin e këshillit bashkiak dhe administratës bashkiake për nevojën e buxhetimit të përgjigjshëm gjinor, si dhe kuptimin dhe implikimet e tij dhe (2) të paraqesë instrumente në vlerësimin e kuadrit fiskal për të nxitur një zhvillimi social gjithëpërfshirës.

Komponenti perspektivës gjinore në hartimin e buxheteve vendore është një risi në funksionimin e qeverisjes vendore në Shqipëri, e përfshirë në një fazë të mëvonshme të nisjes së procesit të decentralizmit administrativ. Për këtë arsye, në kontekstin shqiptar mungojnë hulumtime që kanë në fokus buxhetimin e përgjigjshëm gjinor. Në mendojmë që ky punim do të jetë si një pikë nisje e hulumtimeve të mëtejshme si dhe do të shërbejë si një bazë evidence për aktorët, të cilët janë të përfshirë në hartimin dhe miratimin e buxhetit në nivel vendor.
Buxhetimi gjinor si një proces qeverisës 

Buxhetimi i përgjigjshëm gjinor është një qasje që mund të përmirësojë procesin e buxhetimit, kur politikat fiskale dhe procedurat administrative janë të strukturuara për të adresuar pabarazinë gjinor (Stotsky, 2016). Qëllimi i buxhetimit gjinor është të ndërtojë një proces në nivel kombëtar dhe vendor dhe është i trefishtë: (1) të promovojë llogaridhënien dhe transparencën në planifikimin fiskal; (2) të nxisë pjesëmarrjen gjinore në procesin buxhetor dhe (3) të avancojë në arritjen e barazisë gjinore.  Barazia gjinore është vetëm një e drejtë themelore e njeriut dhe arritja e barazisë gjinore sjell përfitime të jashtëzakonshme socio-ekonomike. 

Këshilli i Evropës (2016) e përcakton buxhetimin gjinor si vlerësim të buxheteve që përfshin një perspektivë gjinore në të gjitha nivelet e procesit buxhetor dhe ristrukturimin e të ardhurave dhe shpenzimeve për të promovuar barazinë gjinore. Standardet e menaxhimit të financave publike të vendosura nga Këshilli i Europës përfshijnë disa parime, të cilat mund të zbatohet vetëm nëse integrohet perspektiva gjinore në hartimin e shërbimeve. Këto parime të rëndësishme bazohen në një proces buxhetimin, të cilat janë të aplikueshme në të dyja nivelet e qeverisjes. Parimi kryesor mbështetet mbi (1) angazhimin politik që garanton iniciativa buxhetore gjinore dhe njohjen e buxhetimit gjinor si një strategji të rëndësishme që kontribuon për qëllimet e barazisë gjinore. Ndaj, buxhetimi gjinor i nxit qeveritë drejt (2) llogaridhënies duke i bërë më përgjegjëse për angazhimet e tyre politike. Nëse zbatohet në mënyrë sistematike, buxhetimi gjinor mund të kontribuojë në rritjen e  (3) pjesëmarrjes në procesin e buxhetit dhe në këtë mënyrë të rrisë (4) transparencën duke krijuar një praktikë të konsultimit publik dhe pjesëmarrjen në përgatitjen e buxhetit, ose pjesëmarrjen e publikut në monitorimin e buxhetit. Një qasje e orientuar drejt (5) performancës ndodh vetëm kur buxhetimi gjinor është i integruar në buxhetimin e performancës. Kjo sepse buxhetimi gjinor paraqet fakte mbi performancën parë nën lenten gjinore, të cilat nxisin (6) efektivitetin dhe efikasitetin për aksesin ndaj burimeve dhe zbatimin e politikave.

Buxhetimi i përgjigjshëm gjinor ka një mbështetje të fortë në angazhimin e Bashkimit Europian për integrimin gjinor, i cili shprehet në Traktatin për Funksionimin e Bashkimit Europian duke i bërë thirrje në mënyrë të vazhdueshme shteteve anëtare që të zhvillojnë dhe zbatojnë buxhetimin e përgjigjshëm gjinor. Parlamenti Evropian mbart përgjegjësinë kryesore për buxhetin e Bashkimit Europian dhe Drejtoria e Përgjithshme e Buxhetit e Komisionit Evropian është përgjegjëse për ekzekutimin e tij. Parlamentet e shteteve anëtare të BE-së dhe administratat publike janë përgjegjëse për ciklet e tyre buxhetore kombëtare dhe vendore
.

Studimet në vendet europiane (EIGE, 2017) tregojnë se reduktimi i pabarazisë gjinore ka efekte pozitive dhe sjell ritme më të larta në ekonomi, fëmijë më të shëndetshëm, produktivitet në mjedisin e punës dhe një qeveri që i përgjigjet nevojave të qytetarëve të saj. Ndaj, buxhetimet e përgjigjshme për çështjet gjinore dhe politikat kontribuojnë në arritjen e barazisë gjinore dhe përmirësojnë mirëqenien e popullsisë dhe në të njëjtën kohë çojnë në zhvillim të qëndrueshëm dhe gjithëpërfshirës.

1 Një qasje e sistemeve të politik-bërjes nëpërmjet buxhetimit gjinor: Rasti i Bashkisë Shkodër

Bashkia Shkodër ka ngritur strukturën për barazinë gjinore dhe kundër dhunës në familje, puna e të cilës fokusohet në ndërgjegjësimin publik mbi problemet gjinore dhe për të kontribuar në adresimin e nevojave të grupeve më pak të përfaqësuar, siç janë gratë si dhe ne menaxhimin e punës për rastet e dhunës në familje. Bashkia Shkodër është vlerësuar për bashkëpunimin me institucionet vendore dhe OJF-të lokale dhe ndërkombëtare, të cilat janë pjesë e Mekanizmit të Reagimit të Koordinuar dhe ofrimin e shërbimit psikologjik e ligjor. 

Me nënshkrimin e kartës evropiane për barazi të grave dhe burrave në jetën vendore nënshkruar mars të vitit 2017. Bashkisë Shkodër i paraqet si detyrim të angazhohet që të sigurojë barazinë midis grave dhe burrave në administratën e bashkisë dhe përmirësimin e barazisë gjinore në fusha të ndryshme të kompetencave të tyre. Nëpërmjet këtij dokumenti Bashkia e Shkodrës angazhohet publikisht që tё hartojё dhe miratojё “Planin e Veprimit pёr Barazinë Gjinore” dhe ta zbatojё atё nё vazhdimësi duke raportuar periodikisht për ecurinë e këtij plani.

Për të përmirësuar performancën e qeverisjes vendore, Bashkia Shkodër ka nisur të hartojë politikat bazuar dhe në kërkesat ligjore për buxhetimin gjinor duke respektuar kërkesat e Ligji “Për Financat e Vetëqeverisjes Vendore” (Nr. 68/2017) sipas së cilit çdo njësi e vetëqeverisjes vendore duhet të publikojë tregues gjinorë financiarë. Përfshirja rishtazi e qasjes së buxhetimit gjinor në financat publike e   vështirëson reflektimin e të gjitha parimeve dhe koncepteve të kësaj qasjeje. Për këtë arsye , Bashkia  e Shkodrës  ka  bashkëpunuar me partnerë për zbatimin e kësaj praktike   si dhe ka alokuar një buxhet të veçantë për zbatimin e Kartës Europiane. 

Në këtë punim analiza gjinore e buxhetit të Bashkisë Shkodër është realizuar duke analizuar Planin Buxhetor afatmesëm 2018-2020, raportet narrative dhe matricat përkatëse të 13 programeve të planifikuara, të publikuara në faqen zyrtare të Bashkisë Shkodër. Për arsye se ende nuk ekziston, një analizë për buxhetimin gjinor në nivel vendor, grupi i punës iu referuar literaturës ndërkombëtare për të përshtatur instrumentet e përshkrimit buxhetor. Holvet (2015) sugjeron që buxhetimi gjinor të vlerësohet nëpërmjet dy fazave: (1) gjatë identifikimit dhe planifikimit (ex-ante): të cilat janë objektivat, aktivitetet, rezultatet e pritshme dhe (2) gjatë vlerësimit dhe auditimit (ex-post) për të vlerësuar objektivat në bazë të rezultateve të arritura. Për shkak se ka një mungesë të raporteve apo auditimeve që fokusohen në vlerësimeve të ndikimit të politikave fiskale dhe në përmbushjen e objektivave në lidhje me rezultatet, grupi i punës përzgjodhi të analizojë buxhetin në fazën ex-ante. Për të vlerësuar nëse objektivat e programeve kanë ndjeshmëri gjinore Moser (2005) ka përcaktuar tregues gjinor sipas pikëve të mëposhtme:

2 - Kjo pikë iu është dhënë programeve, të cilat promovimin e barazisë gjinore e kanë qëllim parësor. Pra, programi ka në fokus burra, gra, djem apo vajza dhe është tërësisht i hartuar për të trajtuar elementët e diskriminimit gjinor ose diskriminimin në tërësi. Për shembull: mbështetje për mbështetje ligjore për gratë; përkrahje për meshkujt kundër dhunës në familje; një program trajnimi të stafit dhe mbështetje për të zhvilluar njohuritë dhe aftësitë në integrimin e barazisë gjinore.

1 - Kjo pikë iu është dhënë programeve, të cilat promovimin e barazisë gjinore e përfshirë si një pjesë integrale e qëllimit. Këto përfshijnë qasje të barabartë në shërbime, si në shëndetësi, arsim dhe siguri, si dhe përfitim të barabartë të burimeve.

0 - Kjo pikë iu është dhënë programeve që nuk përshtaten në asnjë nga këto kategori.

Të dhënat e pasqyruara në Tabelë bazohen në analizimin e ndjeshmërisë gjinore të 13 programeve buxhetore dhe 69 objektiva të programeve të Bashkisë Shkodër duke u krahasuar me buxhetin përkatës të parashikuar. Zërat buxhetorë përfshijnë vetëm kolonën e investimeve (duke përjashtuar pagat dhe sigurimet, shpenzime operative dhe transfertat) për periudhën 2018-2019. 
Tabelë: Përmbledhje e treguesve gjinorë të programeve
	Programi
	Vlerësimi gjinor
	Përqindja
	Investime

 2018
	Investime 2019

	P.1 Planifikim , Menaxhim, Administrim
	0
	7.6
	26,824
	20,683

	P.2 Planifikimi urban
	0
	2.6
	8,688
	7,790

	P3.Infrastruktura Rrugore
	0
	58.2
	220,019
	142,555

	P4. Shërbimet Publike
	0
	7.4
	22,015
	24,257

	P5. Transporti publik dhe Lëvizshmëria
	0
	2.3
	7,200
	6,900

	P.6 Zhvillimi ekonomik lokal dhe turizmit
	0
	3.6
	1,300
	21,400

	P7.Bujqësia,Zhvillimi Rural dhe Trajtimi i AMTP
	0
	1.8
	0
	11,000

	P8. Mjedisi dhe Mbrojtja e Pyjeve dhe Kullotave
	0
	1.5
	5,282
	4,300

	P9.Arsimi para universitar dhe edukimi
	1
	9.7
	31,236
	29,387

	P10. Strehimi dhe shërbimet sociale
	2-1-0
	0.7
	3,026
	1,040

	P11. Kultura dhe shërbimet rekreacionale
	0
	1.3
	6,370
	1,870

	P12. Rinia dhe Sportet
	0
	0.6
	2,290
	1,500

	P13. Emergjencat Civile
	0
	2.6
	8,000
	8,000


 Burimi: Bashkia Shkodër. Përpunimi: autorët.

Tabela tregon që ndër 13 programet e Bashkisë Shkodër vetëm 1 prej tyre përmban qasje gjinore: Strehimi dhe shërbimet sociale. Objektivat që promovojnë dhe nxisin barazinë gjinore përbëjnë vetëm 0.7 përqind të totalit të investimeve në buxhetin afat mesëm 2018-2019. Pjesa tjetër e programeve buxhetore është ndërtuar në mënyrë të tillë që objektivat dhe rezultatet e pritshme të aktiviteteve nuk paraqesin tregues financiar sipas gjjnive. Raportet narrative dhe matricat përkatëse të 13 programeve buxhetore të planifikuara, të publikuara në faqen zyrtare të Bashkisë Shkodër kanë mungesë të treguesve financiarë, që duhet të përfshijnë shpenzimet për politikat që mbështesin barazinë gjinore ndaj shpenzimeve të përgjithshme. Këta tregues duhet të mbështeten në të dhënat që njësitë e vetëqeverisjes vendore sipas nenit 3.1/b
 publikojnë për dhënien e shërbimeve publike duke hartuar një sistem treguesish, përfshirë edhe aspektin gjinor për matjen e performancës.

Në tërësinë e hartimit të objektivave të programeve ka një prirje për të përfshirë qasjen gjinore vetëm në programe që synojnë çështjet sociale, duke përjashtuar krejtësisht infrastrukturën apo sektorë të ekonomisë. Kjo qasje e hartimit programeve dhe buxhetit tregon se alokohen burime të pamjaftueshme për arritjen e barazisë gjinore duke bërë që administrata (në mënyrë të paqëllimshme) të krijojë paragjykime gjinore në shoqëri. Kjo ndodh kur programet ekzistuese apo situata e synuar nuk përmbajnë ndjeshmëri gjinore dhe nuk merret parasysh faktin se programet nuk zbatohen në një vakum social, por në një shoqëri në të cilën gjinia përcakton shkallën në të cilën burrat dhe gratë priren të përfitojnë dhe të kontribuojnë në të ardhurat dhe shpenzimet vendore.  

Figura e programeve buxhetore,  të cilat janë vlerësuar me ndjeshmëri gjinore tregon se programi i arsimit para universitar dhe programi strehimit dhe shërbimet sociale ka një vëmendje shumë të ulët në krahasim me programet e tjera përgjatë  vitet 2018 dhe 2019. 

Figura: Programe me buxhetim gjinor

Burimi: Bashkia Shkodër. Përpunimi: autorët.

Për arsye se programi i strehimit dhe shërbimet sociale është i vetmi që është vlerësuar me ndjeshmëri gjinore dhe se tek programi i arsimit para universitar mund të ketë integrim gjinor do të ndalemi të analizojmë projektet e parashikuara në detaje për të kuptuar qasjen gjinore. Programi i strehimit dhe shërbimet sociale përmban 10 objektiva, por projektet e parashikuara nuk ofrojnë një shërbim të drejtpërdrejtë për burrat dhe/apo gratë, por fokusohet në përgjithësi në funksionimin e strukturave institucionale, si aktivitete për zbatimin e sistemit të referimit të rasteve për viktimat e dhunës në familje. Gjithashtu, nën këto objektiva i vetmi aktivitetet që targeton gratë është aktiviteti për Ditën Ndërkombëtare të Gruas, nën të cilin synohet përfshirja e burrave (cituar: të rinj, intelektualë) në aktivitetet e kësaj dite. Në referencë të këtij synimi, Bashkia e Shkodrës ka një mungesë të theksuar të programeve që targetojnë shërbime kundrejt djemtë dhe burrave. 

Disa aktivitete realizohen apo parashikohen të realizohen në bashkëpunim me shoqërinë civile apo me donatorë. Për shembull, gjatë vitit 2018, Bashkia e Shkodrës ka vazhduar zbatimin e aktiviteteve sipas memorandumit të mirëkuptimit me Programin për Zhvillim të Kombeve të Bashkuara (PNUD). Ky bashkëpunim synon ndërhyrjet e integruara në përmirësimin e kushteve të komunitetit rom dhe egjiptian dhe përfshirjen e tyre në sistemin arsimor, në punësim, duke mundësuar vizita mjekësore dhe trajtim mjekësor për fëmijët dhe gratë shtatzëna (fq.55). Por, Bashkia nuk parashikon buxhetim për këto ndërhyrje dhe ka një mungesë informacioni të aktiviteteve specifike se si do të realizohen këto objektiva.
Gjatë analizimit të projekteve, vihet re një mungesë e të dhënave të ndara sipas gjinive në fazën e analizimit të situatës. Sektori që përfshin të dhëna të ndara sipas gjinive është në programin e arsimit para-universitar dhe edukimit (fq.4). Në shkrimin e projekteve në këtë program paraqiten të dhëna statistikore të ndara sipas gjinive në rastet kur përllogaritet popullata e nxënësve në shkollë. Megjithatë, mungon analiza e nevojave sipas gjinive dhe se si do të ndikojnë këto projekte dhe ndërhyrje në infrastrukturë tek djemtë dhe vajzat. Ndarja e nevojave sipas gjinive është e nevojshme pasi mundëson krahasimin e objektivave me rezultatet edhe në nivele të sektorëve të ndryshëm si dhe ndihmon në identifikimin e shkaqeve të hendekut midis efekteve të planifikuara dhe atyre aktuale.

Një qasje tjetër që i është përshtatur hartimit të programeve dhe buxhetimit përkatës, është përfshirja e grave në programe për shtresat në nevojë. Konkretisht, në objektivin  për përmirësimin e kushteve të banimit për shtresat në nevojë synohet edhe përmirësimi i situatës socio – ekonomike të grave kryefamiljare me shumë fëmijë (fq.17). Po ashtu, në të njëjtin program, gratë kryefamiljare me shumë fëmijë që janë pa asnjë përkrahje do të strehohet në 26 apartamente sociale së bashku me për strehimin e 30 jetimëve (fq.4). Në të dyja rastet, nuk ofrohet informacion se cilat do të jenë aktivitetet dhe se sa parashikohet të jetë numri i përfituesve. 

Përfundime dhe Rekomandime

1. Programet buxhetore karakterizohen nga një mungesë të analizave të nevojave, burimeve apo mundësive të ndara sipas gjinive. Një analizë e tillë mund të jetë veçanërisht e dobishme në identifikimin e shkaqeve themelore se përse nuk arrihen objektivat dhe mund të ndihmojë në  identifikimin e masave specifike sipas nevojave gjinore. Gjithashtu, analiza e nevojave sipas gjinive kontribuon në përmirësimin e informacionit mbi situatat dhe nevojat të ndryshme të grave dhe burrave, si dhe mbi ndikimin e përdorimit dhe shpërndarjes së burimeve tek gratë dhe burrat. 
• Buxhetimi gjinor siguron bazën për vendimmarrje më të mirë dhe të bazuar në evidenca. Nga ana tjetër, jep mundësinë që fondet publike të përdoren në mënyrë më efektive. Ndaj, është e domosdoshme të kryhet auditimi gjinor, i cili duhet të jetë në përputhje me kërkesat ligjore.  Ligji “Për Financat e Vetëqeverisjes Vendore” (Nr. 68/2017) përcakton se çdo njësi e vetëqeverisjes vendore duhet të publikojë tregues financiarë në një aneks të veçantë të projektbuxhetit vjetor dhe raporteve të monitorimit të zbatimit të buxhetit. Rezultatet e auditimit gjinor do të sjellin një qasje të re në fazën e hartimit të programeve për t’u bazuar në tregues gjinor dhe për të forcuar lidhjen midis nevojave të komunitetit dhe shërbimeve të ofruara në nivel vendor.
2. Në formulimin e programeve dhe në hartimin e buxhetit nuk referohen të dhëna statistikore të ndara sipas gjinisë. Hartimi i buxhetimit gjinor duhet të parashikojë një buxhetim të bazuar në rezultate në mënyrë që planifikimi strategjik dhe menaxhimi i financave publike të ndërlidhen më objektivat e politikave me buxhetet. Kjo bëhet duke përcaktuar target grupet, objektivat dhe aktivitetet dhe duke krijuar një sistem funksional monitorimi bazuar në treguesit e performancës për të matur progresin drejt arritjes së objektivave.
· Në vijim të synimeve të strategjisë afat mesme së Bashkisë Shkodër është i domosdoshëm krijimi i një baze të dhënash statistikore është e domosdoshme për vlerësimin e nevojave dhe  për të lehtësuar hartimin e politikave sociale që orientohen drejt suksesit të rezultateve.  

3. Buxhetimi i përgjigjshëm gjinor përbën një kategori të vogël në krahasim me zërat e përgjithshëm buxhetor. Këto zëra pasqyrohen vetëm në aktivitete që targetojnë gratë dhe përjashtojnë krejtësisht programe që mbulojnë nevoja specifike për burrat. Shërbimet e ofruara kryesisht adresojnë nevojat praktike gjinore brenda kufijve socio-kulturore të pranuara për kufizimet "gjinore 
· Është e rëndësishme që administrata e bashkisë të hartojë programe dhe buxhetimin përkatës duke integruar qasjen gjinore në të gjitha programet e saja dhe të shmangë praktikat që buxhetimi gjinor adreson vetëm gratë dhe vajzat dhe të përshijë integrimin gjinor në të gjitha programet.
4. Programet buxhetore tregojnë për një mungesë të qasjes së buxhetimit gjinor në programe që adresojnë mundësi zhvillimi, si bujqësia, zhvillimi ekonomik lokal dhe turizmi. Ndërkaq, integrimi i perspektivës gjinore është më i theksuar vetëm në sektorët "social" (strehim, arsim) dhe nën objektivat që adresojnë politika për grupet në nevojë.

5. Programet buxhetore që kanë në fokus gratë kanë prirje të kenë qasje marxhinalizuese dhe veçanërisht një qasje kundër varfërisë dhe parandalimit të dhunës në familje dhe jo një qasje zhvillimi. Kjo do të thotë që programi ka nisur me idenë se reduktimi i varfërisë do të zvogëlojë automatikisht pabarazitë gjinore dhe se një nga rrugët kryesore drejt reduktimit të varfërisë është nëpërmjet ndihmës ekonomike apo strehimit. Programet dhe buxhetet nuk duhet targetojnë gratë vetëm si grupe të marxhinalizuara, por duhet të përpiqen të investojnë në fuqizimin e tyre.

· Në thelb, buxhetimi gjinor është një hap që mundëson përfshirjen e nevojave të grupeve të ndryshme komunitare dhe përkatësia gjinore është një prej tyre. Për këtë arsye, është e këshillueshme që ngritja e kapaciteteve përsa i përket koncepteve të integrimit gjinor dhe buxhetimit gjinor të mos përqendrohen vetëm tek ngritja e kapaciteteve të stafit të sektorit të shërbimeve sociale, por të zgjerohet edhe në sektorë të tjerë që lidhen me fuqizimin, si sektori i infrastrukturës, mjedisit dhe zhvillimit ekonomik.
· Në këtë linjë, stafi i administratës duhet të integrojë në programe edhe ndryshime e fundit të Ligji nr. 9669 “Për masa ndaj dhunës në marrëdhëniet familjare” (përditësuar 2018) duke e shtrirë parandalimin dhe reduktimin e dhunës në të gjitha format e saj përtej marrëdhënieve familjare duke përfshirë edhe marrëdhëniet intime.  
6. Së fundmi, grupi i punës sugjeron koordinimin me institucionet e kryesore të makinerisë kombëtare për barazinë gjinore dhe në veçanti me Ministrinë e Shëndetësisë dhe Mbrojtjes Sociale. Hartimi i buxhetimit gjinor është i rëndësishëm të nisë në qeverinë qendrore pasi vendimet buxhetore për të ardhurat dhe shpenzimet bëhen në këtë nivel. Por, qeverisja vendore ka afërsi me jetët e përditshme të njerëzve dhe kjo do të thotë që ka potencial për t'iu përgjigjur nevojave të grave dhe burrave në mënyrë të drejtpërdrejtë kur është fjala për politika publike dhe ofrimin e shërbimeve. Në qeverisjen vendore ekziston potencial i madh për të përdorur qasjet e buxhetimit gjinor me pjesëmarrje duke ftuar popullsinë lokale në hartimin e politikave publike. 

